
444.  
 
 

[Augsburg], 26. Dezember 1575 
 
An Theodor Zwinger 
 
UB Basel, Fr. Gr. I 11, fol. 355r-v. 
 
S. Quae Basileam misimus hinc, non ita pridem recepimus. Quae de Adolphi Occonis libello 
scribis: autor ἐπέχει καὶ διασκέπτεται, nec tamen à Pernae praelo abhorret: et se interim è 
Bauarico thesauro plura additurum sperat. 
Cydonium ita iacere, non tam miror (Plerique enim, peruerso iudicio, iucunda quaerunt potius 
quam salutaria) quàm stulticiam mortalium miseror: qui cum et moriendum esse sciant, et 
iudicium restare, si non credunt, credere certè debeant: nihil omnium rerum minus curant, 
quam id quod in primis curandum erat. Sed, his querelis omissis, nostrati cuidam bibliopolae 
mandaui, ut pro schola mea 40 circiter exempla Cydonĳ afferret. Decreui enim eum libellum 
meis auditoribus praelegere: qua occasione fortassis pluribus innotescet, faciliusqúe 
distrahetur. Indignissimum facinus est, tam salutarem doctrinam seruire cloacis, et nugas 
impietatis plenas in sacrarĳs collocari. Quòd si scirem speciminis Demosthenici, et utriusque 
gnomologiae fortunam eandem esse: darem operam, ut, progressu temporis, eos quoque 
libellos in scholam nostram introducerem. In qua etsi rarò ad 30 auditores habeam: tamen 
alĳs, subinde alĳ succedunt: et qui discedunt, alios ad eosdem libellos comparandos inuitant. 
Multi enim libri non ideo iacent, quòd contemnantur, sed quòd ignorantur. Demosthenici 
operis distractioni opis nihil polliceri possum, ob libri et precĳ magnitudinem. Mei enim 
auditores plerique sunt pauperes, et in urbe mercatoria graecam linguam tueri vix possum. Sed 
haec hactenus. ὡς γὰρ δυνάμεθα. 
Nunc ad id venio, quod mihi magnae curae est. Venit ad vos Ioannes Scheurlinus, annis 
abhinc 12, et discipulus et amanuensis meus fidelissimus, medicam laureolam ab inclyta 
vestra Academia petiturus. De ingenio hominis et eruditione ipse iudicabis: et, si eum tuo 
patrimonio dignum iudicaris, rem te mihi gratissimam esse facturum, scito. Ego verò et 
beneuolentiae et studĳ tui erga me crebris experimentis coniunctus et superatus, omnia te, 
quae honestè possis, mea causa facturum scio. 
Literae ad Cratonem per D. Hainzelium statim curatae sunt: sed (ut verum fatear) non sine 
meo pudore. Nam cum ego tot et tanta onera tibi toties ἀπροφαστικῶς (quae quidem τῆς 
εὐηθείας mihi crimen impingunt) imposuerim, te rem leuiss[imam] tanto studio à me petere, 
erubui. Hoc autem, Clariss[ime] vir, d[omine] et amice colende, persuasum habeas velim, 
Wolfium esse tuum, et summi beneficĳ loco ducere, si quod grati animi officium in te 
conferre possit.1 Vale. Postridie natalis Christiani Anno 1575. 
 

Hiero[nymus] Wolfius 
Tuus. 

 
1Am Rand vermerkt: Epistolam adiunctam per occasionem Friburgum mittendam ut cures, oro. 




